
Богослужение Царской Православной Церкви 

Понедельник. Седмая седмица по Пасхе. 
 

Вечером воскресения 
Изменяемое №1 

На Го́споди воззва́х: 
Сти́х: Изведи́ из темни́цы ду́шу мою́, испове́датися и́мени Твоему́. 
Сти́х: Мене́ жду́т пра́ведницы, до́ндеже возда́си мне́. 
Сти́х: Из глубины́ воззва́х к Тебе́, Го́споди, Го́споди, услы́ши гла́с мо́й. 
Сти́х: Да бу́дут у́ши Твои́ вне́млюще гла́су моле́ния моего́. 
Сти́х: А́ще беззако́ния на́зриши, Го́споди, Го́споди, кто́ постои́т; я́ко у Тебе́ 

очище́ние е́сть. 
Сти́х: И́мене ра́ди Твоего́ потерпе́х Тя́, Го́споди, потерпе́ душа́ моя́ в сло́во 

Твое́, упова́ душа́ моя́ на Го́спода. 
Сти́х: От стра́жи у́тренния до но́щи, от стра́жи у́тренния, да упова́ет 

Изра́иль на Го́спода. 
Гла́с 6. Из чре́ва роди́лся еси́ пре́жде денни́цы, от Отца́ безма́терен 

пре́жде ве́к: а́ще и А́рий тва́рь Тя́, а не Бо́га сла́вит, де́рзостию 
смеша́я Тя́ Зижди́теля тва́рем безу́мно, вещество́ огня́ ве́чнаго себе́ 
сокро́вищствуяй. Но Собо́р, и́же в Нике́и, Сы́на Бо́жия Тя́ пропове́да 
Го́споди, Отцу́ и Ду́ху Сопресто́льна. 

Сти́х: Я́ко у Го́спода ми́лость, и мно́гое у Него́ избавле́ние, и То́й изба́вит 
Изра́иля от все́х беззако́ний его́. 

Из чре́ва роди́лся еси́ пре́жде денни́цы, от Отца́ безма́терен 
пре́жде ве́к: а́ще и А́рий тва́рь Тя́, а не Бо́га сла́вит, де́рзостию 
смеша́я Тя́ Зижди́теля тва́рем безу́мно, вещество́ огня́ ве́чнаго себе́ 
сокро́вищствуяй. Но Собо́р, и́же в Нике́и, Сы́на Бо́жия Тя́ пропове́да 
Го́споди, Отцу́ и Ду́ху Сопресто́льна. 

Сти́х: Хвали́те Го́спода вси́ язы́цы, похвали́те Его́ вси́ лю́дие. 
Кто́ Твою́ Спа́се ри́зу раздра́? А́рий, Ты́ ре́кл еси́, и́же Тро́ицы 

пресече́ Единоче́стное Нача́ло в разделе́ния: се́й отве́рже Тя́ бы́ти 
Еди́наго от Тро́ицы, се́й и Несто́риа у́чит Богоро́дицу не глаго́лати. 
Но Собо́р, и́же в Нике́и Сы́на Бо́жия Тя́ пропове́да Го́споди, Отцу́ и 
Ду́ху Сопресто́льна. 

Сти́х: Я́ко утверди́ся ми́лость Его́ на на́с, и и́стина Госпо́дня пребыва́ет во ве́к. 
В бре́г па́дает греха́, А́рий возненави́девый све́та ви́дети, и 

боже́ственною растерза́ется у́дицею вну́тренних, все́ изда́ти 
существо́ и ду́шу ну́жно, други́й Иу́да бы́в нра́вом и о́бразом. Но 
Собо́р, и́же в Нике́и, Сы́на Бо́жия Тя́ пропове́да Го́споди, Отцу́ и Ду́ху 
Сопресто́льна. 

Сла́ва: гла́с 6: Та́инственныя дне́сь Ду́ха трубы́, богоно́сныя отцы́ 
восхва́лим песнопе́вшыя посреде́ Це́ркве, пе́снь сли́чную 
богосло́вия, Тро́ицу Еди́ну непреме́нную, Существо́ же и Божество́: 
низложи́тели А́риевы, и правосла́вных побо́рники, моля́щыяся 
всегда́ Го́споду, поми́ловатися душа́м на́шым. 

И ны́не: На гора́х святы́х зря́ще Твое́ Вознесе́ние Христе́, Сия́ние 
сла́вы О́тчи, пое́м Тво́й светообра́зный лица́ зра́к, кла́няемся 
Страсте́м Твои́м, почита́ем Воскресе́ние, сла́вное Вознесе́ние 
сла́вяще, поми́луй на́с. 

<далее см. основной Чин> 
Изменяемое №2 

Проки́мен после «Све́те ти́хий»: См. Прокимен дня <далее см. основной Чин> 

 
Паримии святаго из Минеи.  
 
Лития святаго из Минеи.  
 
По полиеле́и седа́лен святаго из Минеи. 

 
По 50-м псалме́ стихи́ра святаго из Минеи. 
 
Кано́н святаго из Минеи.  

Изменяемое №9 
Свети́лен:  
Ученико́м зря́щым Тя́, Возне́слся еси́ Христе́ ко Отцу́ соседя́, 

а́нгели предтеку́ще зовя́ху: возми́те врата́, возми́те, Ца́рь бо взы́де к 
нача́льному Све́ту сла́вы. 

Сла́ва: свята́го из Минеи..  

А́ще ли ни́: Сла́ва, и ны́не: Ученико́м зря́щым Тя́, Возне́слся еси́ Христе́ 
ко Отцу́ соседя́, а́нгели предтеку́ще зовя́ху: возми́те врата́, возми́те, 
Ца́рь бо взы́де к нача́льному Све́ту сла́вы. 

<далее см. основной Чин> 
Изменяемое №10 

На стихо́вне стихи́ры гла́с 6:  
Все́ собра́вше душе́вное худо́жество: со стихи́ и́х. Пи́саны сего́ дне́ 

на хвали́тех.  
Сла́ва, гла́с 3: Апо́стольских преда́ний изве́стнии храни́телие бы́сте 

святи́и отцы́: Святы́я бо Тро́ицы Единосу́щное правосла́вно 
научи́вше, А́риево хуле́ние собо́рне низложи́сте, с ни́м же и 
Македо́ниа духобо́рца обличи́вше, осуди́сте Несто́риа, Евти́хиа и 
Диоско́ра, Саве́ллиа же и Севи́ра безгла́внаго: и́хже пре́лести 
испроси́те изба́витися на́м, и нескве́рну на́шему житию́ в ве́ре 
сохрани́тися, мо́лимся. 

И ны́не: гла́с 6: Взы́де Бо́г в воскликнове́нии, Госпо́дь во гла́се 
тру́бне, е́же вознести́ па́дший о́браз Ада́мов, и посла́ти Ду́ха 
уте́шителя, е́же освяти́ти ду́шы на́шя. 

<далее см. основной Чин> 

 
Утром понедельника 

Изменяемое №11 

По 1-м стихосло́вии седа́льны гла́с 1: 
А́нгелом дивя́щымся восхо́да стра́нному, и ученико́м 

ужаса́ющымся стра́шному взы́тия, возше́л еси́ со сла́вою я́ко Бо́г, и 
врата́ тебе́ взя́шася Спа́се. Сего́ ра́ди си́лы небе́сныя дивля́хуся, 
вопию́ще: сла́ва снизхожде́нию Твоему́ Спа́се, сла́ва ца́рствию 
Твоему́, сла́ва вознесе́нию твоему́, Еди́не Человеколю́бче. 

Сла́ва, и ны́не, Богоро́дичен: <далее см. основной Чин> 
Изменяемое №12 

По 2-м стихосло́вии седа́льны гла́с 1: 
А́ду плени́вшуся от Тебе́ Животода́вче, и ми́ру просвети́вшуся во 

Твое́м Воскресе́нии, возше́л еси́ со сла́вою Спа́се, вся́ обдержа́й 
руко́ю. Сего́ ра́ди со а́нгелы славосло́вим тя́ вседержи́телю го́споди: 

сла́ва вознесе́нию твоему́ Христе́, сла́ва ца́рствию Твоему́, сла́ва 
благоутро́бию Твоему́, Еди́не Человеколю́бче. 

Сла́ва, и ны́не, Богоро́дичен: <далее см. основной Чин> 
Изменяемое №13 

Тропа́рь гла́с 8: 
Препросла́влен еси́, Христе́ Бо́же наш,/ свети́ла на земли́ отцы́ 

на́ша основа́вый,/ и те́ми ко и́стинней ве́ре вся ны наста́вивый,// 
Многоблагоутро́бне, сла́ва Тебе́. 

Тропарь Вознесе́ния, глас 4: 
Возне́слся еси́ во сла́ве, Христе́ Бо́же наш,/ ра́дость сотвори́вый 

ученико́м,/ обетова́нием Свята́го Ду́ха,/ извеще́нным им бы́вшим 
благослове́нием,// я́ко Ты еси́ Сын Бо́жий, Изба́витель ми́ра. 

<далее см. основной Чин> 
Изменяемое №15 

Кондак глас 8:  
Апо́стол пропове́дание, и оте́ц догма́ты,/ Це́ркви еди́ну ве́ру 

запечатле́ша,/ я́же и ри́зу нося́щи и́стины,/ истка́ну от е́же свы́ше 
богосло́вия,// исправля́ет и сла́вит благоче́стия вели́кое та́инство. 

Конда́к Вознесе́ния, глас 6: 
Е́же о нас испо́лнив смотре́ние,/ и я́же на земли́ соедини́в 

Небе́сным,/ возне́слся еси́ во сла́ве, Христе́ Бо́же наш,/ ника́коже 
отлуча́яся,/ но пребыва́я неотсту́пный,/ и вопия́ лю́бящим Тя:// Аз 
есмь с ва́ми и никто́же на вы. 

<далее см. основной Чин>  
Изменяемое №16 

На стихо́вне стихи́ры гла́с 2: 
Сло́ва ученико́м ве́рнии совозме́мся доброде́тели на го́ры, я́ко да 

Христо́ву сла́ву ви́дети сподо́бимся. 
Сти́х: Вси языцы восплещите руками, воскликните Богу гласом радования. 
Посрами́шася я́ве манихе́йская умышле́ния, умы́ о ни́хже 

недоумева́хуся, Христо́во я́ве сказу́юще с пло́тию вознесе́ние. 
Сти́х: Взыде Бог в воскликновении, Господь во гласе трубне. 
Воскли́кни, о Дави́де, ра́дуяся цевни́цею: вознесы́йся бо Христо́с, 

вещми́ словеса́ утвержда́ет проро́чества твоего́. 
Сла́ва, и ны́не, гла́с 2: Возне́слся еси́ во сла́ве на горе́ Ма́сличней 

Христе́ Бо́же, пред Твои́ми ученики́, и се́л еси́ одесну́ю Отца́, 

вся́ческая исполня́яй Божество́м: и посла́л еси́ и́м Ду́ха Свята́го, 
просвеща́юща и утвержда́юща, и освяща́юща ду́шы на́шя. 

<далее см. основной Чин>  
 

На Литургии 
Изменяемое №20 

Проки́мен, гла́с 7: Вознеси́ся на небеса́ Бо́же, и по все́й земли́ сла́ва 
твоя́. Сти́х: Гото́во се́рдце мое́ Бо́же, гото́во се́рдце мое́: воспою́ и 
пою́ во сла́ве мое́й. 

Изменяемое №21 

Аллилу́иа, гла́с 2: Взы́де Бо́г в воскликнове́нии, госпо́дь во гла́се 
тру́бне. Сти́х: Вси́ язы́цы восплещи́те рука́ми, воскли́кните Бо́гу 
гла́сом ра́дования. 

Изменяемое №22 

Прича́стен: Взы́де Бо́г в воскликнове́нии, Госпо́дь во гла́се тру́бне. 
Аллилу́иа, три́жды. 

